ПЕЙЗАЖНАЯ ЛІРЫКА. ЯКУБ КОЛАС. «О, КРАЙ РОДНЫ, КРАЙ ПРЫГОЖЫ!..»

Як прыемна пахне збожжа!

А вакол — спакойна! 

Эх, як слаўна, як прыгожа, Хораша, прыстойна!

Якуб Колас

Мэта ўрока: пазнаёміць вучняў з паняццем «пей-зажная лірыка» на прыкладзе ўрыўка з паэмы «Сымон-музыка» («О, край родны, край прыгожы!..») і іншых твораў Якуба Коласа, якія вывучаліся ў папярэдніх класах. Даць уяўленне пра мастацкія функцыі пейзажнай лірыкі і пра яе сувязь з грамадзянскай, філасофскай, інтымнай лірыкай.

Апераджальныя заданні да ўрока на выбар вучняў:

1. Успомні або перачытай верш Якуба Коласа «Ручэй». Назаві найбольш трапныя з твайго пункту погляду эпітэты і параўнанні, выкарыстаныя аўтарам. Наколькі цесна звязаны пейзаж з пачуццямі і светаадчуваннем чалавека? Якім уяўляецца табе лірычны герой верша «Ручэй»?

2. У 7 класе вывучаўся ўрывак з паэмы Якуба Коласа «Сымон-музыка» «У яго быў свет цікавы...». Там быў такі фрагмент:

...На каменьчык сядзе ў збожжы,

Не схіснецца і маўчыць,

Ловіць сэрцам спеў прыгожы,

Як жытцо загаманіць,

Як зазвоняць, заіграюць

Мушкі, конікі, жучкі

I галоўкай заківаюць,

Засмяюцца васількі.

Спеў у сэрцы адклікаўся,

I так добранька было,

Што Сымонка сам смяяўся,

Ўсё смяялася, цвіло.

Заміраў тады хлапчынка,

I здавалася яму,

Што ён знае, як травінка

Сваю думае думу,

Што гаворыць жытні колас,

I аб чым шуміць ячмень,

I чаго спявае ўголас

Мушка, конік, авадзень,

Што ўгары над срэбрам жыта

Пяе жаваранак той

Так прыгожа-самавіта,

I зачым у высь блакіту

Ідзе ветрык пехатой...

Якую мастацкую функцыю, на тваю думку, выконвае тут апісанне прыроды, дзеля чаго яно пры-водзіцца аўтарам?

3. Перачытай апісанне далёкага сіняга неба з твора Якуба Коласа «Думкі ў дарозе», у якім, хаця ён і напісаны прозай, паэзія выступае вельмі, выразна (праз эмацыянальную ўсхваляванасць, рытмічнасць мовы, насычанасць зваротамі, паўторамі, тропамі і фігурамі мовы).

«...Далёкае неба! Сіняе неба! Што ёсць на свеце дзіўнейшае, як ты? Высокае сонца, белыя хмаркі, як пух, плывуць і плывуць адна за адною, родзяцца, прападаюць, сплываюцца ў цёмную хмару, звісаючы над полем і лесам, блішчуць маланкамі, трасуцца громам, разліваюцца чыстымі халоднымі кроплямі і шчыра льюцца на зямлю...

Далёкае, невядомае, сіняе неба! Тысячы, мільёны гадоў пазіраеш ты, без болю, без трывогі, пазіраеш на ўсіх роўна: на чалавека, на звера, на птушку, на самую меншую мушку, на жывых і нежывых, на нашу бедную зямлю, на зямлю, залітую крывёю і горкімі слязьмі сіраты народа.

Далёкае неба, сіняе неба! Чаму не дасі адказу на нашу пакуту, на нашы надзеі, на нашы блуканні?..»

Разваж, ці можна лічыць прыведзенае апісанне ўзорам толькі пейзажнай замалёўкі.

Ход урока

Варта пачаць яго з выступленняў па апераджальных заданнях з тым, каб аднавіць мінулагоднія мастацкія ўражанні вучняў пра творчасць Якуба Коласа і пераканацца ў такой простай ісціне: апісанні прыроды ў пейзажнай лірыцы заўсёды звязаны з пачуццямі і светаадчуваннем чалавека. Гэта ж лірычны герой верша «Ручэй» заўважае, як «шуміць і грыміць срэбразвонны ручэй», як матулькаю хіліцца над ім вярба, а кусты «пышным верхам сваім» глядзяцца ў ваду; іменна чалавек называе ручэй «жэўжыкам-пестуном», чуе, як ён то «сярдзіта бубніць», то «лагодна пяе», то «гучным смехам дрыжыць».

Прыведзены ўрывак з паэмы «Сымон-музыка» красамоўна сведчыць: пейзаж у літаратурным творы можа выступаць адным са сродкаў характарыстыкі літаратурнага героя, а ўзор паэзіі ў прозе «Думкі ў дарозе» прыводэіць да высновы, што пейзажная замалёўка можа стаць выразнікам душэўнага стану персанажа, спалучацца з выяўленнем яго грамадзянскіх перажыванняў.

Пасля такіх агульных высноў параім васьмікласнікам самастойна прачытаць артыкул «Пейзажная лірыка», выдзеліць у ім думкі, пра якія амаль не гаварылася або гаварылася вельмі сцісла, і запісаць у выглядзе плана.

Атрымаецца прыкладна такі план:

2. 1.
Прырода заўсёды блізкая чалавеку.

3. Нават змена пор года сімвалізуе рух чалавечага жыцця: дзяцінства (вясна), маладосць (лета), сталасць (восень), старасць і адыход з жыцця (зіма).

4. Пейзажная лірыка перадае перажыванні чалавека, выкліканыя з'явамі прыроды.

5. Пейзажная лірыка абуджае ва ўяўленнгёмалку знаёмыя вобразы родных мясцін і паказвае іх прыгажосць.

6. Яна вылучаецца асаблівай маляўнічасцю, зрокавай выразнасцю, багаццем гукапісу, і ўсё гэта разам дапамагае адчуць гармонію ў прыродзе.

Урывак «О, край родны, край прыгожы!..» выразна чытаецца і неаднаразова самастойна перачытваецца вучнямі з мэтай назапашвання назіранняў пра яго мастацкую адметнасць.

Можна дапамагчы васьмікласнікам пытаннямі:

1. Зблізку ці з далёкай адлегласці (панарамна) аглядае родны край лірычны герой? А магчыма, ён проста ўспамінае пра тое, што ведаў раней?

2. Якія самыя характэрныя карціны роднага краявіду ён называе? (Рэчкі, бары-лясы, нівы са збожжам, балоты, азёры, лугі, дарогі.)
3. Ці супадаюць коласаўскія вобразы роднага краю з тымі, што прыводзяцца Максімам Багдановічам у вершы «Слуцкія ткачыхі»? (Супадаюць часткова.)
4. Якія тропы ва ўрыўку «О, край родны, край прыгожы!..» найяскравей сведчаць пра тое, што родная прырода адухаўляецца аўтарам?

(Адухаўленні: «бруяцца срэбрамрэкі», «нівы гутаркі вядуць», «думкі думае прастор», «плачуць лозы».)

5. Якія эпітэты перадаюць замілаванне лірычнага героя роднай прыродай? (Край прыгожы, «берагі светлыя», «гмахі безгранічныя» і інш.)
Тэставых заданняў па вершы прапануецца ўсяго два. Прывядзём іх тут поўнасцю.

52. Прасачы за асаблівасцю словазлучэнняу, якімі апяваецца родны край («край прыгожы», «...у свеце божым», «гмахаў безгранічных», «...шляхом старым»). Як называецца такі незвычайны парадак слоў:

а) інверсія;

б) рэмарка;

в) кантраст?

(а, інверсія.)

53. Падумай, цра якую асаблівасць успрымання лірычным героем свайго краю сведчыць наяўнасць ва ўрыўку ўсяго толькі трох сказаў, і ўсе яны не апавядальныя, а клічныя і пытальны:

а) пра адухаўленне прыроды;

б) пра незвычайную ўсхваляванасць лірычнага героя;

в) пра захапленне радзімай — Беларуссю. 
(в.)
Два тэставыя заданні па вершы М. Багдановіча «Цёплы вечар, ціхі вецер, свежы стог...» (№ 54, 55), калі дазволіць час, таксама варта выканаць на ўроку пасля выразнага чытання верша. Можна будзе гэта зрабіць і дома, тым больш што змешчаны ў падручніку артыкул «Пра верш "Цёплы вечар, ціхі вецер, свежы стог..."» уяўляе сабой адзін з варыянтаў інтэрпрэтацыі твора і дае штуршок для самастойнага пошуку вучняў. Магчыма, яны ўспрымуць верш інакш, не так узнёсла (без «бессмяротнага чалавека сярод вечнай прыроды» і «прытоенага болю ў душы паэта»), затое больш рэалістычна, з выдзяленнем асноўнага яго сэнсу, выказанага так па-багдановічаўску сцісла і проста: «з прыродай зліўшыся душой».

Завяршэннем вывучэння пейзажнай лірыкі Якуба Коласа і Максіма Багдановіча стане параўнанне іх твораў паміж сабой.

Такую творчую работу (напісанне міні-сачынення) у адказ на пытанне: «Параўнай паміж сабой верш Маскіма Багдановіча «Цёплы вечар, ціхі вецер, свежы стог...» і ўрывак «О, край родны, край прыгожы!..» з паэмы Якуба Коласа «Сымон-музыка». Якое адрозненне заўважаецца ў змесце апісанняў?» можна будзе выканаць праз урок, калі планаваннем прадугледжваецца развіццё мовы вучняў. Але падрыхтоўку да напісання творчай работы важна распачаць ужо зараз, пакуль яшчэ не забыліся першыя чытацкія ўражанні ад класічных твораў. Урывак «О, край родны, край прыгожы!..» дома завучваецца на памяць.

